Монгол Улсын Их Хурлын 2009 оны хаврын ээлжит чуулганы Аюулгүй байдал, гадаад бодлогын байнгын хорооны 4 дүгээр сарын 08-ны өдөр /Лхагва гараг/-ийн хуралдаан 10 цаг 05 минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав.



Хуралдаанд ирвэл зохих 21 гишүүнээс 11 гишүүн ирж, 52,3 хувийн ирцтэй байв. Үүнд:


Чөлөөтэй: Сү.Батболд, Х.Наранхүү, С.Оюун, Д.Хаянхярваа, О.Чулуунбат, Ц.Элбэгдорж
Тасалсан: Ш.Сайхансамбуу, М.Энхболд
Нэг. “Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улсын хоорондын гэрээ”-г соёрхон батлах тухай хуулийн төсөл /хэлэлцэх эсэх/ 

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Төрийн нарийн бичгийн дарга Г.Баясгалан, Гадаад хамтын ажиллагааны хэлтсийн мэргэжилтэн Б.Эрдэнэбадрах, УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Элбэгдорж, УИХ-ын Аюулгүй байдал, гадаад бодлогын байнгын хорооны зөвлөх Ч.Чулуунбаатар, референт П.Туяа нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав. 

Төсөл санаачлагчийн илтгэлтэй холбогдуулан УИХ-ын гишүүдээс асуулт асуугаагүй болно.  

УИХ-ын гишүүн Э.Мөнх-Очир санал хэлэв. 

З.Энхболд: - Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улсын хоорондын гэрээг соёрхон батлах тухай хуулийн төслийг чуулганы нэгдсэн хуралдаанаар хэлэлцье гэсэн саналыг дэмжиж байгаа гишүүд гараа өргөнө үү. 

Зөвшөөрсөн

11

Татгалзсан

 0

Бүгд


11

Гишүүдийн олонхийн саналаар дэмжигдлээ.

УИХ-ын чуулганы нэгдсэн хуралдаанд Байнгын хорооны санал, дүгнэлтийг УИХ-ын гишүүн Ц.Шинэбаяр танилцуулахаар тогтов. 

Уг асуудлыг 10 цаг 15 минутад хэлэлцэж дуусав.

Хоёр. Олон Улсын далайн байгууллагын Далайн нэхэмжлэлийн хариуцлагыг хязгаарлах тухай 1976 оны конвенц болон түүнд нэмэлт, өөрчлөлт оруулсан 1996 оны протоколд нэгдэн орох тухай /Зөвшилцөх/

Хэлэлцэж буй асуудалтай холбогдуулан Зам, тээвэр, барилга, хот байгуулалтын дэд сайд А.Гансүх, Далайн захиргааны орлогч дарга Б.Алтан-Од, Зам, тээврийн бодлогын газрын мэргэжилтэн Б.Мөнхболд, УИХ-ын Аюулгүй байдал, гадаад бодлогын байнгын хорооны зөвлөх Ч.Чулуунбаатар, референт П.Туяа нарын бүрэлдэхүүнтэй ажлын хэсэг байлцав.

Уг асуудлын талаар Зам, тээвэр, барилга, хот байгуулалтын дэд сайд А.Гансүх танилцуулав. 

Танилцуулгатай холбогдуулан УИХ-ын гишүүн Ц.Шинэбаяр, Я.Батсуурь, Э.Мөнх-очир, Ч.Хүрэлбаатар нарын асуусан асуултад ажлын хэсгээс А.Гансүх, Б.Алтан-Од нар хариулж, тайлбар хийв.  

УИХ-ын гишүүн Ц.Шинэбаяр, Э.Мөнх-Очир, Н.Ганбямба, Х.Жекей, З.Энхболд нар санал хэлэв. 

З.Энхболд: - Олон Улсын далайн байгууллагын Далайн нэхэмжлэлийн хариуцлагыг хязгаарлах тухай 1976 оны конвенц болон түүнд нэмэлт, өөрчлөлт оруулсан 1996 оны протоколыг зөвшөөрч Монгол Улс нэгдэн орохыг дэмжиж байгаа гишүүд гараа өргөнө үү. 

Зөвшөөрсөн

11

Татгалзсан

 0

Бүгд


11

Гишүүдийн олонхийн саналаар дэмжигдлээ.

Уг асуудлыг хэлэлцсэн тухай Байнгын хорооны дүгнэлтийг Засгийн газарт хүргүүлэхээр тогтов.

Уг асуудлыг 10 цаг 50 минутад хэлэлцэж дуусав.

Гурав. “Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай” 2004 оны олон улсын конвенцид нэгдэн орох тухай /Зөвшилцөх/

Хэлэлцэж буй асуудалтай холбогдуулан Зам, тээвэр, барилга, хот байгуулалтын дэд сайд А.Гансүх, Далайн захиргааны орлогч дарга Б.Алтан-Од, Зам, тээврийн бодлогын газрын мэргэжилтэн Б.Мөнхболд, УИХ-ын Аюулгүй байдал, гадаад бодлогын байнгын хорооны зөвлөх Ч.Чулуунбаатар, референт П.Туяа нарын бүрэлдэхүүнтэй ажлын хэсэг байлцав.

Уг асуудлын талаар Зам, тээвэр, барилга, хот байгуулалтын дэд сайд А.Гансүх танилцуулав.

Танилцуулгатай холбогдуулан УИХ-ын гишүүн Х.Жекей, Э.Мөнх-очир, З.Энхболд нарын асуусан асуултад ажлын хэсгээс Б.Алтан-Од хариулж, тайлбар хийв.

УИХ-ын гишүүн Э.Мөнх-Очир санал хэлэв. 

З.Энхболд: - Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай 2004 оны олон улсын конвенцийг зөвшөөрч Монгол Улс нэгдэн орохыг дэмжиж байгаа гишүүд гараа өргөнө үү. 

Зөвшөөрсөн

11

Татгалзсан

 0

Бүгд


11

Гишүүдийн олонхийн саналаар дэмжигдлээ.

Уг асуудлыг хэлэлцсэн тухай Байнгын хорооны дүгнэлтийг Засгийн газарт хүргүүлэхээр тогтов.

Хуралдаан 11 цаг 00 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД 

    БОДЛОГЫН БАЙНГЫН

       ХОРООНЫ ДАРГА





З.ЭНХБОЛД


Тэмдэглэл хөтөлсөн:

ХУРАЛДААНЫ ТЭМДЭГЛЭЛ

              ХӨТЛӨГЧ






Б.НАРАНТУЯА
МОНГОЛ УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ 

ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН 

ХОРООНЫ 4 ДҮГЭЭР САРЫН 08-НЫ  ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

З.Энхболд: - Гишүүдийн өглөөний амгаланг айлтгъя. Аюулгүй байдал, гадаад бодлогын байнгын хорооны 2009 оны 4 дүгээр сарын 08-ны өдрийн хуралдааныг эхлье. 

Ирцийн байдал Сүхбаатарын Батболд, Элбэгдорж, Оюун нар чөлөөтэй. Наранхүү байна. Хаана байгаа нь мэдэгдэхгүй байгаа хоёр гишүүнийг тасалснаар, Сайхансамбуу, Н.Энхболд хоёр. Н.Энхболд гишүүн бас саналаа өгөөд, ирцэнд бүртгүүлээд бичгээр өгөөд явсан. Бусад гишүүд ирсэн. Ирц 11 байгаа учраас хуралдаанаа эхлье. Гончигдорж гишүүн бас чөлөө авсан. 

Өнөөдрийн хэлэлцэх асуудал гурав байгаа. Эхний асуудал Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улс хоорондын гэрээг соёрхон батлах тухай хуулийн төслийн хэлэлцэх эсэх, 

хоёрдугаарт, Олон Улсын далайн байгууллагын Далайн нэхэмжлэлийн хариуцлагыг хязгаарлах тухай 1976 оны конвенц болон түүнд нэмэлт, өөрчлөлт оруулсан 1996 оны протоколд нэгдэн орох тухай зөвшилцөхөөр,

гуравдугаарт, Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай 2004 оны олон улсын конвенцид нэгдэн орох тухай зөвшилцөхөөр байгаа. 

Хэлэлцэх асуудалтай холбоотой саналтай гишүүн байна уу? Байхгүй юу? Хэлэлцэх асуудлаа энэ гурваар батлъя гэж байгаа гишүүд гараа өргөе. 

Нэгдүгээр асуудал, Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улсын хоорондын гэрээг соёрхон батлах тухай хуулийн төслийн хэлэлцэх эсэх байгаа. 

Ажлын хэсэгт Нямдорж Хууль зүй, дотоод хэргийн сайд, Баясгалан мөн яамны Төрийн нарийн бичгийн дарга, Баярмөнх Гадаад харилцааны яамны Гэрээ, эрх зүйн газрын хоёрдугаар нарийн бичгийн дарга байгаа юу? 

Гадаад яам байхгүй юм байна. Нарантуяа, Хууль зүйн яамны хүн байна уу? Хууль зүй, дотоод хэргийн яамны Гадаад хамтын ажиллагааны хэлтсийн дарга, Эрдэнэбадрах байгаа юу? Хууль зүй, дотоод хэргийн яамны Гадаад хамтын ажиллагааны хэлтсийн мэргэжилтэн. 

Уг соёрхон батлах тухай гэрээний төслийн танилцуулгыг Монгол Улсын Засгийн газрын гишүүн, Хууль зүй, дотоод хэргийн сайд Нямдорж танилцуулна. 

Ц.Нямдорж: - Гишүүдийн өглөөний амгаланг айлтгаж байна. Сүүлийн жилүүдэд Монгол, Солонгосын харилцаа бүх талаар идэвхитэй өргөжиж байна. Хамгийн сүүлд гурван сарын хугацаагаар харилцан визгүй зорчих тухай Ноот бичгийг Их Хурал баталсан. Энэ харилцааны хүрээнд Монгол Улс, Солонгосын иргэд харилцан зорчих, гэр бүл болох, хуулийн этгээд, аж ахуйн нэгж хамтран байгуулж ажиллах явдал өргөнөөр нэмэгдэж байна. Ийм нөхцөлд иргэний болон худалдааны хэргийн талаар эрх зүйн туслалцаа харилцан үзүүлэх яриа байгуулах саналыг манай талаас 2007 оны 01 сард Солонгосын талд тавиад, Солонгосын тал энэ манайхаас өгсөн саналын судалж үзэж, ерөнхийд нь хүлээн зөвшөөрч, 2008 оны 08 сард Улаанбаатар хотод хуралдаж, энэ гэрээний эцсийн төсөл дээр тохиролцсон. 

2008 оны 10 сард Ерөнхий сайд Солонгос улсад айлчлахын өмнө энэ гэрээний төслийг Улсын Их Хуралд Засгийн газраас өргөн мэдүүлж, Хууль зүйн болон Гадаад бодлого, аюулгүйн байнгын хороогоор хэлэлцүүлж, ерөнхийд нь урьдчилан зөвшилцсөн. Энэ ажлын дараа Ерөнхий сайд Солонгост ажиллах үеэр гэрээнд хоёр талын эрх бүхий хүмүүс гарын үсэг зурсан. Гэрээ нь дотроо 30 зүйлтэй. Хоёр улсын шүүхийн байгууллага, иргэний болон худалдааны хэргийн талаарх баримт бичгийг иргэн, хуулийн этгээдэд гардуулах, тус бүрийнхээ дотоодын хууль тогтоомжид заасны дагуу нөгөө талын хүссэн шаардсан материалыг гаргаж өгөх, нотлох баримт цуглуулж, шилжүүлэх, зардал, гэрч, шинжээч нараас мэдүүлэг, нотолгоо гаргуулах зэрэг асуудлыг зохицуулсан ийм гэрээ байна. Нэгэнт үзэглэсэн, урьд Их Хурлын Байнгын хороод эрхийнхээ дагуу зөвшөөрсөн учраас одоо төгсгөлийн шат буюу соёрхон батлуулах саналыг Засгийн газраас боловсруулж, Улсын Их Хуралд өргөн мэдүүлсэн. Хуулийн төсөл та бүхэнд байгаа. Гэрээ нь Англи, Монгол хэл дээр та бүхэнд байгаа. Энэ гэрээг соёрхон батлуулж өгөхийн хүсч байна. Миний мэдээлэл дуусч байна. 

З.Энхболд: - Төслийн танилцуулгатай холбогдуулж асуулт асуух гишүүд нэрээ өгье. Асуулттай гишүүд байна уу? Дараа нь асуулт байхгүй бол санал руугаа орно. Асуулттай гишүүд алга. Саналтай гишүүд байна уу? Мөнх-Очир, за Мөнх-Очироор саналаа таслъя. 

Э.Мөнх-Очир: - Энэ гэрээг батлах олон ач холбогдол байгаа. Нэг юмыг би бас өнөөдөр энд Аюулгүй байдлын байнгын хорооноос нэг бичиг ч юм уу явуулж өгөөч гэсэн хүсэлт тавих гэсэн юм. Санал ч юу байхав. Юу вэ гэхээр сүүлийн үед Монголд орж ирсэн Солонгос иргэдийн мөнгөн хадгаламжийн тоо их өссөн байсан юм байна. Сая энэ эдийн засгийн, энэ санхүүгийн хямралын үеэр банкнаас мөнгө гарсан тохиолдлуудыг харж байхад Солонгос иргэдийн хадгаламж их өндөр байсан юм байна. Хүүг нь бодоод ч юм уу, Монголд бэлнээр авчирч хадгаламжид хийсэн байдал байсан. Тэгээд энэ явдалтай холбогдуулаад их хэмжээний мөнгө цааш нааш зөөдөг тэр каргогийн нэрээр шилжүүлэг хийж өгнө гэж луйварддаг асуудал их гарсан байгаа юм. Тийм болохоор яг өнөөдөр энэ гэрээтэй холбогдуулаад бид нар цаашид урьдчилан арга хэмжээ авах асуудал маань юу байна вэ гэхээр эргээд энэ эдийн засгийн тогтвортой байдал гайгүй болоод, тогтвортой болоод эхэлсэн нөхцөлд гадны хөрөнгө оруулалт, ялангуяа Солонгос иргэдийн наашаа орж ирэх сонирхол хэвээрээ байгаад хөрөнгө оруулалт орж ирэх, мөнгө нь ч орж ирэх болов уу гэж би бодож байгаа. 

Тэгэхээр Солонгосын талын Санхүүгийн зохицуулах хороо ч гэнэ үү, энэнтэй адилтгасан манай энэ Санхүүгийн зохицуулах хороотой адилтгасан байгууллага руу манай энэ Аюулгүйн байдлын байнгын хорооноос тодорхой Монголын банкуудыг юм уу тэнд нээх асуудлуудыг хөндөж болдог болов уу? Би одоо энэ гэрээтэй холбоотой юм алга л даа. Юу гэхээр гэрээтэй холбоотой гарч байгаа үр дагавраас нь шалтгаалаад урьдчилсан сэргийлсэн байдлаар манай иргэдийн ч гэсэн дээ мөнгөний гуйвуулга сүүлийн үед их эрсдэлд орсон байна. Сая бас сонсоод байхад бол нилээн олон хүмүүст хохирол учирсан сураг байна. Тийм болохоор энэ дээр манай Аюулгүй байдлын байнгын хорооноос нэг тийм энэ дээр анхаарч өгөөч гэсэн Солонгосын байгууллагад бичиг явуулж болдог юм болов уу? Хууль зүйн байнгын хорооноос мэдээд. Ер нь бол энэ гэрээтэй холбогдуулаад дараа нь асуудал яригдах юм бол энэ асуудлыг бас хөндөж өгөөч ээ гэсэн тийм хүсэлт маягийн юм. 

З.Энхболд: - Мөнх-Очир гишүүний санаа зовж байгаа асуудал бол энэ гэрээтэй шууд холбогдохгүй байх. Яагаад гэхээр энэ бол үүссэн эрх зүйн үр дагаврын талаар харилцан зөвшилцсөн. Дараах тийм. Юу хийж болох вэ гэхээр Монголбанк Солонгосын төв банк руу захиа бичиж болох байх. Санхүүгийн зохицуулах хороо тэдний холбогдох өөрийнхтэйгээ адилхан байгууллага руу захиа бичиж болох байх. Яг нөгөө илгээмж бол мөнгө илгээхэд зориулаагүй, бараа илгээхэд зориулсан үйл ажиллагаа шүү дээ. Тэрэн дотор мөнгө явж байгаа нь өөрөө угаасаа буруу учраас тэрийгээ аль аль талдаа хязгаарлъя гэдэг хамтран ажиллах бичиг явуулах талаах Байнгын хорооноос Санхүүгийн зохицуулах хороо, Монголбанк хоёр луу одоо хүсэлт гаргасан бичиг явуулж болох юм. Өөрийнхөө, тэр хоёр цаашаа тус тусдаа харьцахаар. 

Өөр саналтай гишүүд байхгүй учраас санал хураалтаа явуулъя. 

Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улсын хоорондын гэрээг соёрхон батлах тухай хуулийн төслийг чуулганы нэгдсэн хуралдаанаар хэлэлцэх эсэх талаар хэлэлцье гэсэн томъёоллоор санал хураая. 

Манай санал хураалтанд Нямаагийн Энхболд гишүүний бичиж өгсөн саналыг томъёолол дэмжиж байгаа. Гончигдорж гишүүний хэлсэн хоёр санал бол дэмжсэнээр хураагдаж байгаа. 

За, хэлэлцье гэснийг дэмжиж байгаа гишүүд гараа өргөнө үү. 

Зуун хувь байна. Санал, дүгнэлтийг чуулганы хуралдаанд оруулах гишүүн гараа өргөнө үү. Дүгнэлт унших. Шинэбаяр гишүүнийг нар зөв эхний хүн гээд томилъё, тэгэх үү? 

Хоёрдугаар асуудалдаа оръё. Олон Улсын далайн байгууллагын Далайн нэхэмжлэлийн хариуцлагыг хязгаарлах тухай 1976 оны конвенц болон түүнд нэмэлт, өөрчлөлт оруулсан 1996 оны протоколд нэгдэн орох тухай зөвшилцөх асуудал байна. 

Зам тээвэр, хот байгуулалтын сайд чөлөө гуйсан байна. Ажлын хэсгийн. Дэд сайдыг явуулсан. Дэд сайдыг хажууд ирж суухыг уръя. Дэд сайд Гансүх, Наранпүрэв Зам тээвэр, барилга, хот байгуулалтын яамны Зам тээврийн бодлогын газрын дарга, Алтан-Од мөн яамны Далайн захиргааны орлогч дарга, Мөнхболд мөн яамны Зам тээврийн бодлогын газрын мэргэжилтэн, Наранпүрэвээс бусад нь ирсэн байна уу? Засгийн газрын хурал дээр байгаа юм байна. Сайд, Наранпүрэв хоёр нь Засгийн газрын хурал дээр байгаа. Бусад гурван ажлын хэсгийн гурван гишүүн ирсэн байна. 

Далайн нэхэмжлэлийн хариуцлагыг хязгаарлах тухай конвенцийн талаар Зам тээвэр, барилга, хот байгуулалтын яамны дэд сайд Гансүх танилцуулга хийнэ. 

А.Гансүх: - Сайн байцгаана уу? Байнгын хорооны дарга, гишүүдэд энэ өдрийн мэндийг хүргэе. 

Манай яамны Далайн захиргаа 2003 оноос далайн усан онгоцны эзэмшигчээр далайн тээвэр хийх эрхийг бүртгэж эхэлсэн. Ингээд 2003 оноос хойш бол идэвхитэй үйл ажиллагаа явуулж байгаа. Энэ хугацаанд нийт 1570 хөлөг онгоцонд бүртгэлийн гэрчилгээ хийсэн. Өнөөдрийн байдлаар нэг аравны сая орчим долларын орлого одоо улсын төсөвт орсон байгаа. Яг өнөөдрийн байдлаар бол Монгол Улсын далбааг мандуулсан 300 гаруй хөлөг онгоц далайд аялаж байна. Нийт Олон улсын далайн байгууллагууд нийтдээ 170 гаруй гишүүнтэй. Манай улс бол энэ далайн байгууллагын гишүүн орон болсон байгаа. Далайд гарцгүй 42 орон байгаагийн нэг нь манай улс байгаа. Манай улс бол энэ олон улсын далайн байгууллагын нийт 19 конвенцид өнөөдрийн байдлаар нэгдчихээд байна. Энэний үндсэн 9 конвенц, 10 протоколд нэгдсэн байгаа. Энэ жил бол шинээр 5 конвенцид нэгдэхээр төлөвлөж байгаагийн эхний хоёр конвенц нь одоо өнөөдөр та бүхэнд танилцуулж байна. 

Ер нь Олон улсын далайн байгууллага бол хоёр жил тутам чуулган хийдэг. Энэ чуулганаараа болон бусад үед ерөнхийдөө өөрийнхөө гишүүн орнуудад хандсан зөвлөмжүүд байнга гарч байдаг. Энэ зөвлөмжөөрөө бол ямар конвенцид нэгдэх ёстой вэ? Энэ конвенц ямар ач холбогдолтой вэ? гэдэг зөвлөмжийг өөрийн гишүүн орнууддаа өгч байдаг юм. Өнөөдрийн бид нарын танилцуулж байгаа хоёр конвенц байгаа. Энэ бол Олон улсын далайн байгууллагаас батлан гаргасан Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай гэсэн конвенц, нөгөөх нь далайн нэхэмжлэлийн хариуцлагыг хязгаарлах тухай болон энэ конвенцид нэмэлт, өөрчлөлт оруулсан протоколд нэгдэж орох ийм хоёр конвенц байгаа. Энэ хоёр конвенцид нэгдэж орсоноор гол ач холбогдол нь юу вэ гэхээр манай энэ бүртгэлтэй хөлөг онгоцнуудад тавигдах шаардлагыг их дээшлүүлж байгаа, нэгд. Хоёрт, энд бүртгэгдсэнээрээ энэ манай далбаатай хөлөг онгоцнуудыг бусад улсын боомтууд хүлээж авах болон ямар нэгэн болзошгүй гамшиг, аюул осол үүсэх тохиолдолд тэр эрсдлийг бууруулах, далайн нэхэмжлэлийн хариуцлагыг тодорхой хязгаарлаа гэх мэтчилэнгээр манай улсын далбаатай хөлөг онгоцнуудын нэр хүндийг өсгөх, манайд далайн одоо манайд хөлөг онгоцоо бүртгүүлэхийн сонирхлыг бий болох ийм ач холбогдолтой. Ер нь бол энэ конвенцуудыг нэгдсэн байх шаардлагуудын дэлхийн бас том том портууд тавьдаг юм байна. Хэрвээ нэгдээгүй байвал зарим порт хүлээж авахаас татгалздаг ийм тохиолдлууд гардаг юм байна. 

Ялангуяа энэ хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай гэдэг конвенц бол далайн бохирдлоос хамгаалсан гол зорилготой конвенц учраас сүүлийн үед энэ экологийн асуудал их хурцаар тавигдаж байгаа үед бол энэ конвенцид нэгдсэн байхыг тэр далайн боомтууд, тэр боомтуудын эзэмшиж байгаа улс орнуудын шаардлагыг их тавьж байгаа. Тэгэхээр энд нэгдэж орсноор манай улсад ямар нэгэн байдлаар хариуцлага хүлээх ч гэдэг юм уу, ямар нэгэн байдал үүсэхгүй. Ялангуяа тэр далайн нэхэмжлэлийг хариуцлагыг хязгаарлах тухай конвенц гэдэг бол анх 59 онд батлагдсан. Энэ бол эхлээд нэр нь бол Хөлөг онгоц эзэмшигчдэд тавих хариуцлагыг хязгаарлах тухай гэсэн нэртэй байсан юм. Нэр нь өөрчлөгдсөн байгаа. Энэ конвенцид нэгдсэнээрээ зөвхөн тэр далайн хөлөг онгоцыг эзэмшигч л хариуцлага хүлээхээс биш далбаагаа хэрэглүүлж байгаа улсад хариуцлага ноогдохгүй. Ингээд асуулт байвал хариулъя. 

З.Энхболд: - Төслийн танилцуулгатай холбогдуулж асуулттай гишүүд нэрээ өгье. Шинэбаяр, Батсуурь, сүүлд нь нэг зүйл асууя. Шинэбаяр гишүүн. 

Ц.Шинэбаяр: - Одоо манай 300 онгоц манай Монгол Улсын далбааг хэрэглээд явж байгаа юм байна. Тэгэхээр энэ нэг онгоцны далбаагаа хэрэглүүлэхдээ ямар хугацаатай гэрээ хэлцэл хийдэг юм бэ? Хугацаа нь одоо дуусвал ямар хугацаанд дуусах вэ? Ер нь тийм тогтолцоо, олон улсын жишиг байна уу? Энэ тал дээр нэг хариулт өгөөч. 

А.Гансүх: - Манай мэргэжилтнүүд хариулчих уу?

Б.Алтан-Од: - Сайн байцгаана уу? Далайн захиргааны орлогч дарга Алтан-Од. Ер нь бол манайд бүртгүүлдсэн хөлөг онгоцнуудад бол зөвхөн нэг төрлийн бүртгэл явуулдаггүй. Энэ маань дотроо олон төрлийн гэрчилгээнүүд байдаг. Техникийн талын гэрчилгээнүүд байдаг. Энэ техникийн гэрчилгээнүүд нь болохоор дотроо нэг жил, гурван жил, таван жил гээд янз бүрийн хугацаатай байдаг. Зөвхөн манай бүртгэлд тэдий хугацаагаар явна гэсэн ойлголт байхгүй. Тухайн гэрчилгээнийхээ хугацаагаар бүртгэл нь бол явагддаг юм. 

З.Энхболд: - Шинэбаяр гишүүн гол нь үнэ асуугаад байна шүү дээ. Хугацаа чинь үнэтэй тийм үү? Жил болгон төлбөр төлдөг үү, тийм ээ? 

Б.Алтан-Од: - Жил болгон төлдөг. Тэгэхдээ төлбөрийн хэмжээ нь бол тухайн хөлөг онгоцныхоо даацынхаа хэмжээгээр, нэгж даацныхаа хэмжээгээр тодорхойлогддог. 

З.Энхболд: - Батсуурь гишүүн. 

Я.Батсуурь: - Энэ эрсдлийг бол даатгалын компаниас ихэнхийг нь одоо голлон хариуцдаг байх. Тэгэхээр зэрэг энэ эзэмшигч эзэн даатгалын компани хоёулаа эрсдлийг хариуцах талаар ямар зааг ялгаа байдаг юм бэ?

Б.Алтан-Од: - Ер нь бол хөлөг онгоц болгон анх үйлдвэрлэлээс гарахдаа ямар ч тохиолдолд даатгуулсан байх шаардлага тавигддаг. Манайд бүртгүүлж байгаа хөлөг онгоц ч гэсэн мөн даатгалтай байхыг бид нар шаарддаг. Зүгээр эрсдлийн хувьд одоо энэ конвенцтой холбоотой эрсдлийн хувьд бол тухайн хөлөг онгоц эзэмшигч нь өөрсдөө бол эрсдлээ хамгаалахын тулд өөрсдөө сан байгуулаад, энэ сангийнхаа журмаар санхүүжээд явдаг тийм системтэй байж болно гээд энэ конвенцид нь заасан байж байгаа. 

Я.Батсуурь: - Эрсдлийн тэр хохирлын аль хэсгийг нь даатгалын компани хариуцдаг вэ? Тэр эзэмшигч болоод манай далбаагаа өгч байгаа Монгол Улс гурвын дунд хариуцлага, ямар ялгаа зааг байдаг юм бол гэж асууж байгаа байхгүй юу. Бид ямар хариуцлага хүлээх ёстой юм? 

Б.Алтан-Од: - Манай бүртгэгч улсын хувьд бол манай талаас бол ямар нэгэн хариуцлага байхгүй. Даатгагчийн хувьд бол. Зүгээр яг энэ конвенцийхоо хувьд бол амь нас, ачаа зорчигч тээврийн тээш үрэгдэх, дээр нь амь нас хохирох, эрүүл мэндээр хохирох зэрэг ийм зүйлүүдийг нь даатгагдсан гэж ойлгож болно. 

Я.Батсуурь: - Тэр ачаа тээш үрэгдэх, хүний бие махбод, амь нас эрсдэх бүх даатгалыг нь даатгалын компани даах ёстой юм биш үү? Эзэмшигчид ер нь ямар хариулага ноогдоод байгаа юм?

А.Гансүх: - Тэрийг би тодруулаад хэлье. Хоёр ялгаатай ойлголт байгаа. Нэг нь манай далбааг хатгасан манай бүртгэлтэй онгоц, нөгөөх нь тэр хөлөг онгоцны эзэмшигч. Тэгэхээр даатгалыг бол эзэмшигч өөрөө тэр даатгалынхаа компанитай ямар хариуцлага хүлээх үү гэдгээ хоорондоо тодорхойлоод тогтоод явж байгаа. Тэрэнд бол манай улс бол оролцохгүй. Бид нарт бол ямар ч хариуцлага хүлээхгүй. Энэ харилцаа нь тусдаа харилцаа. 

З.Энхболд: - Энэ гэрээг би ингэж ойлгоод байгаа зөв үү, буруу юу? Онгоцоор явж байгаад ачаа алга болчихдог шүү дээ, ачаа. Миний ачаа алга болж байсан л даа. Тэгээд килд нь хорин доллар төлөөд л өнгөрч байсан. Уг нь хорин доллараас илүү л үнэтэй байсан л даа. Чемодан дотор. Тэр биз дээ, тийм ээ? Энэ баахан төлбөрийн нэгж, мөнгөн нэгж энэ тэр гээд. Юу ч алга болсон байсан гэсэн хорин доллараа төлөөд л хариуцлагаас мултрах нь байна.

А.Гансүх: - Ямар хэлбэрийн даатгал хийлгэж байна гэдэгтээ. 

З.Энхболд: - Харин тийм. Энэ дотор баахан үнэ бичсэн байгаагийн учир тэр л биз дээ?

А.Гансүх: - Тийм.

З.Энхболд: - Ердөө онгоцоор явж байгаа хүний ачаа алга болоход аэро компани 20 доллараар хязгаарлагддаг шиг энэ усан онгоцоор явж байгаа тэр хязгаарлалтын нь тогтоож өгсөн. Мөнх-Очир гишүүн асуултаа асууя.

Э.Мөнх-Очир: - Энэ конвенцид нэгдэхээр одоо манай далбаан дор явж байгаа усан онгоцнуудад ямар өөрчлөлт гарах вэ? 

А.Гансүх: - Ямар ч өөрчлөлт орохгүй. 

Э.Мөнх-Очир:- Үгүй ээ, үгүй. Орж л таарна л даа. Яагаад гэвэл өнөөдөр наад даатгалыг чинь авах энэ конвенцид орсон зарим нөхцлийг бүрдүүлэхгүй байгаа усан онгоц зөндөө явж байгаа. Муу, сайн их юм явж байгаа. Тэгээд цаашлаад явах юм бол дараагийн бид нар батлуулах гээд байгаа энэ Хөлөг онгоцны тэнцвэржүүлэгч ус болон үлдэгдэл тундасны хяналт гээд байна шүү дээ. Энэ чинь бүр энэ конвенцтой холбоотой байна. Тэгээд явахаар бүр их олон усан онгоц хасагдана. Тэгэхээр Монгол Улсын энэ жил явж байгаа манай усан онгоцнуудаас хэд нь одоо эндээс энэ жилдээ конвенцид нэгдээд одоо энэ үйлчлээд эхэлбэл гараад тэр татвар төлбөр юм нь яах юм? Энэ дээр тооцоо бий юу? 

А.Гансүх: - Бид нар ингэж бодож байгаа. Манай мэргэжилтнүүд нэмнэ биз. Бид нар энэ конвенцид нэгдээд орчихоор энэ 300 онгоцнуудад тавигдаж байгаа шаардлага хоёр конвенцоор нэмэгдэж байгаа юм л даа. Жишээлбэл, энэ конвенцид нэгдсэн гээд тэр Хөлөг онгоцны тэнцвэржүүлэгч ус болон үлдэгдэл тундасны хяналтад ингээд нэмэгдчихээр зэрэг нөгөө экологийн тавигдаад байгаа шаардлагыг хангачихаж байгаа юм манай далбаатай онгоцууд. Тэгэхээр нөгөө нэг урьд нь зарим шалгуур тавьсан боомтууд чинь хүлээж аваад эхэлж байгаа байхгүй юу. Конвенцид нэгдсэн учраас. Энэ конвенцийнхоо үйлчлэх хүрээнд эрх зүйн хариуцлага хүлээх юм байна гэдэг ойлголт бий болчихож байна гэсэн үг. 

Э.Мөнх-Очир: - Гансүх сайд аа, би тэгж санаад байгаа байхгүй юу. Миний санаж байгаагаар Гансүх сайд аа, ийм байгаа байхгүй юу. Одоо явж байгаа манай далбааг ашиглаж байгаа онгоцны ер нь бас нэг тодорхой хэмжээ нь бол яг ийм бодит боомтууд, яг өөрийн чинь хэлдгээр. Тодорхой Солонгос, Хятадын олон улсын том боомтууд луу орж чаддаггүй гэж би сонсоод байсан байхгүй юу. Тэр нь бол энэ конвенцоос шалтгаалаагүй, өөрийнх нь онгоцны муугаас. Алдагдалтай байдаг юм уу, үзэмжийн гэдэг юм уу, тэр элэгдлийнх гэдэг юм уу мэдэхгүй. Ямар юм байдаг юм. Тэгэхээр энэ конвенцид орохоор бид нар шаардлага тавихаар нөгөө манай далбааг тэндээс авахаар болно доо. Тэгэхээр өнөөдрийн байдлаар манай төсөвт орж байгаа мөнгө юу болох юм? Тийм тооцоонууд байна уу гэсэн юм. Хэд нь солигдох бол, яах бол? Тооны өөрчлөлт гарах уу? 

Эсвэл манайд өөр олон онгоц манай далбааг авъя, хэрэглэе гэсэн сонирхол гарвал бид нар одоо Сингапурт байгаа төлөөлөгчийн газраас гадна бусад орнуудтай энэ хэлэлцээрийг хийгээд, задлаад дэлхий даяар явдаг бас бололцоотой хоёр, гурван компанитай гэрээ хийх бололцоо бий юу л гэсэн ийм юм байна. 

А.Гансүх: - Би таны асуултыг дуусгачихаад, тэгээд манай мэргэжилтнүүд нэмээд хариулъя. Тэгэхээр таны асуултан дээр хоёр дахь конвенцийн хувьд бол тэр далайн нэхэмжлэлийн хариуцлагыг хязгаарлах тухай конвенцид жишээ нь нэгдсэн байхад нөгөө манайд бүртгүүлэхээр сонирхсон бусад юунууд нэмэгдэх байхгүй юу. Энэ конвенцоор нөгөө хариуцлагын түвшинг маш тодорхой болгоод зааглаад өгөхөөр манай улс нэгдсэн гэдгээрээ манай далбааг авах сонирхол үүснэ гэж би бас ойлгож байгаа. Нэмээд хариулчих уу?

Б.Алтан-Од: - Тэгэхээр ийм байгаа юм. Энэ конвенцид нэгдэн орсоноор мэдээж тодорхой хэмжээгээр муу, хуучин онгоцууд бол хасагдах нь ойлгомжтой. Үүнийгээ дагаад бол манайд сайн онгоцнууд бүртгүүлэх сонирхол нь бас өсөх юм байгаа юм. Яагаад вэ гэвэл эднийд муу онгоц байхгүй. Эдний бүртгэлийн нэр хүнд сайн гэдэг утгаараа манайд бүртгүүлж эхлэх нь тодорхой. Дээр нь нэмээд хэлэхэд сая манай сайд хэллээ. Хөлөг онгоц эзэмшигчид маань өөрсдийнхөө эрхийг хамгаалуулах нэг конвенц нь эдний улсад байгаа юм байна гэдэг ойлголтоор манайд бүртгүүлэх сонирхол нь нэмэгдэж ирнэ гэсэн үг байгаа юм. Дээр нь нэмээд хэлэхэд одоо дэлхий даяар өөрсдийн хөлөг онгоцны бүртгэлийн салбаруудыг өөрөө байгуулъя гэж байгуулбал боломжтой юу гэж байх шиг байна. Бид нар өнөөдөр 10-аад оронд өөрсдийн бүртгэлийн эйжэнт /agent/-үүдтэй байгаа. Зүгээр төв оффис нь л Сингапурт байгаа. Бусад орнууд дээр бол бид нар бас бүртгэлийг бол яг ингээд салбар, гэрээний дагуу салбар эйжэнт /agent/-үүдээр дамжуулаад явуулж байгаа. 

Э.Мөнх-Очир: - Би яахав тодорхой юм асуусан л даа. Бид нар чинь одоо өнөөдөр яриад байгаа юм нь юу гэхээр төсөвт мөнгө байхгүй л гээд байдаг. Ингээд л яригддаг. Жилдээ хэдэн төгрөг орж ирж байна? Одоо энэ конвенцид нэгдсэнээр энэ жил манайх хэд нь орж ирэхгүй болох гэж байгаа юм? Тийм тооцоо байна уу гэсэн юм. Дээр нь юу байна гэхээр энэ конвенцид нэгдсэнээр манайх тэдэн хөлөг байгаа тэд нь байхгүй гэдгийг та нар тооцоо хийсэн байх ёстой шүү дээ, тийм ээ? Би бол тэгж ойлгож байгаа. Энэ танилцуулж байгаа юм чинь. Тэгэхээр тэдэн төгрөг нь орж ирэхгүй юм. 

Ер нь бол танайх энэнд орвол тэдэн хөлөг нэмэгдэж орж ирэх юм. Ийм хүсэлтүүд байна, саналууд байна гэдэг юм уу ийм тодорхой тооцоонуудыг би та нараас хүсээд байна. Нөгөөтэйгүүр миний ярьсан юм тэр агентлагуудтай гэрээ хийсэн юм би яриагүй байна. Манайх Сингапурт байгаагаараа Сингапурын нэг компанитай, тэр компаниараа дамжуулж агентлагуудтай гэрээтэй байгаа. Санаж байгаагаар. Тэгэхээр бид нар энийгээ задлаад, жишээлбэл одоо хамгийн их тээвэр хийж байгаа европтой холбоотой, Европын холбооны улс дотор бид нар нэг боомт дээрээ салбараа, Монголын өөрийн төлөөллийн газрыг нээж болох уу? Энэ конвенцид нэгдэхээр тийм ашгийн талын юм гарч ирэх үү гээд бүр тодорхой асуулт байхгүй юу. Бид нар өнөөдөр дандаа Ази доторх энэ хөдөлгөөнтэй л оролцоод байгаа шүү дээ. 

Үнэнийг хэлэхэд бол өнөөдөр өндөр төлбөр өгч байгаа орнуудын тээврийг хийе гэвэл бид нар дээр ашгаасаа гадна одоо энэ яриад байгаа эрсдэл чинь ч байхгүй байдаг юм. Даатгалын асуудал өндөр хөгжсөн газар. Ийм л юм асуугаад байгаа юм. Тийм тооцоонууд нь юу байна? Өнөөдөр бид нар хямрал гээд л яриад байна. Өнөөдөр бид нар жишээ нь өөрсдийнхөө туслахуудыг хүртэл хасаад сууж байгаа. Нэг зуун хэдэн сая төгрөгний асуудал ярьж байхад. Наадах чинь тэрбум хэдэн зуун төгрөг сард орж ирдэг салбараас бид нар энэ конвенцид орсоноор хэдийг алдаад, хэдийг нэмж авах гээд байгаа юм? Ашигтай л байх ёстой. 

З.Энхболд: -  Сард юм уу, жилд юм уу? 

А.Гансүх: - Энэ ерөөсөө бүртгэл хийснээс хойших тоо. 

З.Энхболд: - Сард биш юм байна.

А.Гансүх: - Тийм. Сард биш. 

З.Энхболд: - Жилд биш юм байна. Ерөөсөө бүртгэл хийж эхэлснээс хойш 1.8 сая доллар л орсон юм байна. Ердөө. 

Э.Мөнх-Очир: - Ердөө орсон нь уу? Тэгвэл наадах чинь бүр худлаа байна. Тэгвэл энэ асуудлыг бид нар Энхболд дарга аа, эргээд бүр Зам таавар, аялал жуулчлалын яам, одоо чинь юу билээ?

З.Энхболд: - Зам тээвэр, барилга, хот байгуулалт.

Э.Мөнх-Очир: - Барилга, хот байгуулалт, зам тээврийн яам. Эндээс бид нар бүр энэ асуудлыг авчраад задалж ярихгүй бол миний санаж байгаагаар зүгээр намайг одоо Туркийн бизнесийн холбоонд ажиллаж байхын Туркийн Станбул хотын зөндөө саналууд ирж байсан. Жилдээ сая гаруйн долларын төлбөр төлөөд, танай далбааг ашиглаж болно шүү гэсэн саналууд Грекээс ирж байсан. Туркээс ирж байсан. Тэгэхээр одоо бид нар хаа хамаагүй ашиггүй, гэрээ хийгээд манайх чинь 10-аад жил болоо биз дээ? 

З.Энхболд: - Олж болох орлогоо олж чадаж байна уу, үгүй юу? гэдэг дээр энэ яамнаас танилцуулга албан ёсоор авъя. Танай яам энэ асуудлыг судалж үзээд, энэ Далайн захиргаа гэдэг байгууллага чинь олж болох орлогоо олж байна уу, манайтай адилхан далайд гарцгүй орнууд ямар орлого олж байна вэ? Хэд хэдэн газар, хаана хаана салбартай байдаг юм? Ер нь энэ бизнес чинь яаж явдаг юм? Тэгээд бид нар юу олж болох байсан юм байна? Тэрийгээ олж чадаж байна уу гэдэг асуудлаар сайдын гарын үсэгтэй танилцуулга Байнгын хороонд ирүүлээрэй. Хүрэлбаатар гишүүн асууя. 

Ч.Хүрэлбаатар: - Миний асуулт энэ хэлэлцэгдэж байгаа асуудалтай холбоогүй юм. Гэхдээ бас Гансүх сайдаас бодлогын хувьд тодруулах зүйл байна. Ер нь Монгол Улс цаашдаа ингээд туг, далбаагаа түрээслүүлээд яваад байх юм уу? Эсвэл тусгай тэр хүсэлт тавьж байгаа улсуудтай боловсон хүчин бэлтгэх замаар яваандаа өөрийн гэсэн боловсон хүчинтэй, өөрийн гэсэн усан онгоцтой болох тал руу явах юм уу? Ер нь байнга энэ тугаа түрээслүүлдэг байдлаар явах юм уу? Өөрийн гэсэн усан онгоцтой болох, яваандаа Монгол Улсын гадаад худалдаанд бас тээвэр хийх энэ боломжийг хувийн хэвшил ч юм уу, төрд олгох энэ боломжийг ер нь судалж байсан уу? Энэ манай улсын төрийн бодлого нь хаана байгаа юм бэ? Ямар баримт бичгээр энэ зохицуулагдаж явж байгаа юм бэ?

А.Гансүх: - Яг бид нарын яам дээр яригдаж байгаа их чухад асуудлыг та хөндлөө. Ер нь энэ асуудал дээр бид нар бас нилээн анхаарал тавьж байгаа. Нийт далайд гарцгүй 42 орон байдаг юм байна. Тэрний нэг нь Монгол Улс. Тэгээд өнөөдөр бид нар манай Далайн захиргаа ямар статустай байгууллага юм бэ? Ямар хэмжээнд үйл ажиллагаа явуулж байгаа вэ? Цаашдаа энэ далайг ашиглахтай холбоотой таны хэлдгээр ямар төрийн бодлого байх ёстой вэ гэдэг дээр анхаарсан. Тэгээд үзэхээр өнөөдөр хамгийн түрүүнд Далайн захиргаа гэдэг байгууллага маань статус их тодорхойгүй ийм байгууллага байна. Яамны дэргэд байгуулчихсан. Яамны нэгж юм шиг мөртлөө статус нь аж ахуйн байгууллага юм уу, төрийн захиргааны байгууллага юм уу мэдэгдэхгүй ийм нэг байдалтай байгаа. Энийг бид нар тодруулах гээд ярьж байна. Дараа нь ерөнхийдөө бид нар юу барьж байна вэ гэхээр цаашдаа далайд порттой болох нэг асуудалтай холбогдоод өөрсдийнхөө энэ усан онгоцтой байх, боловсон хүчнээ бэлтгэхтэй холбоотой. Тэгэхээр далайн чиглэлээр манай хүмүүс сурч байгаа, тийм ээ? Цөөхөн хүмүүс. 

Б.Алтан-Од: - Гурван хүн л Лажестогд сурч байгаа.

А.Гансүх: - Тийм. Тэгээд одоо энэ уул уурхайн дэд бүтэцтэй холбогдуулаад, энэ уул уурхайн ашигт малтмалыг яаж олборлох вэ? Ямар далайн боомтоор тээвэрлэх вэ? гээд төмөр замаар холбоод далайн портууд руу гаръя гэдэг нэг тийм уул уурхайн дэд бүтэц гэдэг нэг бодлого манай яаман дээр яригдаж байна. Тэрэнтэй холбоотой Оросын ганц хоёр боомт руу гарах, Хятадын зарим нэг боомт руу гарах гээд ингээд судалгаа хийгдэж байгаа. Яг энэнтэй холбогдуулж бид нар энэ далайн тээврийг яадаг юм бэ гэж үзсэн. Ер нь далайг ашиглах дээр бүх орон далайд гарцтай гарцгүй бүх орон ижил тэгш эрхтэй байдаг юм байна. Энэний дагуу бид нар цаашдаа юуны өмнө энэ Далайн захиргааныхаа статусыг тодорхой болгоод таны хэлсэн чиглэлээр бас бодлого боловсруулж анхааръя. 

Ч.Хүрэлбаатар: - Ямар бодлогын бичиг баримтаар энэ зохицуулагдаж явж байгаа вэ? Тодорхойлогдож байгаа бодлого нь. 

А.Гансүх: - Яг одоо бид нар дээр юу байхгүй байна. Төрийн манай яамны зүгээс гаргасан юм байхгүй. Бид нар энэ олон улсын гэрээ, конвенцийн хүрээндээ юмаа явуулж байна. 

Ч.Хүрэлбаатар. – Тэгэхээр одоо бол Монгол Улс энэ далайн тээвэртэй холбоотой чиглэлээр ямар ч бодлогогүй явж байна гэж ойлгож болох уу? 

А.Гансүх: - Яг өнөөдөр яамны барьсан тодорхой бодлого байхгүй байна, бид нарт. Магадгүй Далайн захиргааныхан дээр нэмэх юм байна уу? 

Ч.Хүрэлбаатар: - Ямар нэгэн бодлогогүй мөртлөө бид нар ийм янз бүрийн конвенц, янз бүрийн юмнуудыг хэлэлцээд сууж байгаа юм байна гэж ойлгож болох уу?

А.Гансүх: - Хоёр талаас нь ойлгож болно. Нэг нь юу гэхээр бид нар энэ конвенцид нэгдсэнээрээ цаашид явуулах бодлогоо олон улсын хэмжээнд, олон улсын далайн байгууллагын хэмжээнд бэхжүүлж байна. Бодлого хэрэгжүүлээд эхлэхэд гарах гарцаа бэлтгэж байна гэж би ойлгож байгаа. 

З.Энхболд: - Гишүүд асуулт асууж, хариулт авлаа. Санал, дүгнэлт хэлэх гишүүд гараа өргөе. Шинэбаяр, Мөнх-Очир, Жекей, Ганбямба гишүүнээр саналаа тасалъя. 

Ц.Шинэбаяр: - Тэгэхээр яг конвенцийг би дэмжиж байна. Гэхдээ хамгийн гол асуудал бол ерөнхийдөө манай Зам тээвэл, аялал жуулчлалын яам энэ төрийн бодлого тодорхойлох энэ ажил нь хоцроод явж байна гэдэг энэ дүгнэлтийг бас хүлээж авч ойрын хугацаанд энэ бодлогоо тодорхой болгох нь зүйтэй гэсэн нэгдүгээр санал байна. 

Хоёрдугаарт, энэ одоо манайд нэг 300 онгоцонд Монгол Улсын далбааг ашиглуулж байгаа тэгээд цаашид яах ёстой юм бэ? Бид нар энэ дэлхийн 42 орон байна, энэ далайд гарцгүй орон. Тэгээд бид нар энэ дотроо хаана явж байгаа юм? Ер нь одоо 42 улс бас л одоо бидэнтэй адилхан ийм байдаг юм уу? Эсвэл одоо бодлогоо илүү тодорхой болгоод, далайгаас хүртэх хувь хэмжээг нэмэгдүүлэх чиглэлээр манай зүгээс одоо ажиллах энэ шаардлагаа одоо бас дутуу ухамсарлаад байгаа юм уу? Манай талаасаа. Тийм учраас энэ гэрээ, конвенцийг дэмжиж байна. Хамгийн гол нь манай үйл ажиллагаа нилээн хоцорч байгаа юм байна. Энэ дээрээ анхаараач ээ гэсэн энэ саналыг дашрамд хэлж байна. 

З.Энхболд: - Мөнх-Очир гишүүн. 

Э.Мөнх-Очир: - Миний хувьд бол нөгөө түрүүний хэлж байснаа л бататгачихмаар байна. Ер нь аюулгүй байдал дээр бид нар бүр энэ далайн тээвэртэй холбоотой асуудлаар түрүүний Хүрэлбаатар гишүүний хэлдгээр бодлогын асуудал ямар түвшинд явах вэ? Яах уу гэдгээ ярилцах нь зүйтэй юм шиг байна. Тийм болохоор яамнаас бүр тодорхой өнөөдрийг хүртэл бүх явж байсан арга хэмжээнүүдийг бид нарт танилцуулаад, цаашид ингэвэл зүгээр байна гэсэн чиглэлийн, юу гэхээр нөгөө эдийн засгийн бидний ашиг байх ёстой, тийм ээ? 

З.Энхболд: - Эдийн засгийн агуулгаараа. 

Э.Мөнх-Очир: - Тийм. Агуулгатайгаар бүх юмаа танилцуулаад, дээр нь нэмээд саяны Шинэбаяр гишүүний хэлдэг дээр нэг санал байна л даа. Юу гэхээр тэр бид нарын нөгөө яриад байсан дөчин орон гээд яриад байна. 42 бил үү? Тийм. 42 орон дотроо бид нар өөрсдийн гэсэн байр сууриа эзэлж авъя. Одоо тэр холбоо гэж байдаг. Манайх чинь энэнд нэгдсэн яваа. Тэгэхээр энэн дотроо бид нар бас байр суурьтай болоод жаахан санаачлагатай яваад, тэр боомтуудыг. Ер нь санаачлагатай явсан нь түрүүлж л юмаа эзэлдэг. Тийм болохоор тэр боомттой болох, өөрийн зогсоолуудаа гаргаж авах, боомтуудыг гаргаж авах асуудал дээр энэ холбооны нэрийг ашиглаж өөрсдөө тэргүүлэх чиглэлд нь явж чадвал нь бид нарт бас нилээн ашигтай буух болов уу? Тийм болохоор энэ тал дээр яаж бодлого барьж болох нь вэ? гэдэг юмыг энэ танилцуулган дундуураа оруулаад яриадах уу гэсэн юм. 

З.Энхболд: - Жекей гишүүн. 

Х.Жекей: - Гишүүдийн ярьж байгаатай санал нэг байна л даа. Тэр төрийн бодлогыг тодорхой болгох гэдэг дээр. Өөрөөр хэлбэл Монгол Улсын энэ далайн асуудалтай холбогдсон төрийн бодлого гэдгийг бол тусад нь гаргах нь зайлшгүй болчихож ээ гэж саяны асуултуудаас бас хараад ойлголоо л доо. Нэг асуудал. Хоёрдугаарт бол 300 гаруй хөлөг онгоц яваад байна гэж байгаа юм. 2001 онд байсан байх. Анх нэг хөлөг онгоцны асуудлаар бид Их Хуралд байхад юу конвенц орж ирж, тэгээд тэрийг батлаад гаргаж байсан юм. Тэр үед ер нь бараг нэг онгоцноос нилээн орлого олж, төсөвт бол нилээн ашиг авчрах юм гэж бид нарыг танилцуулганд тэгж танилцуулаад, тэгээд нэг гурав, дөрвөн онгоц чинь бараг тэрбум шахуу төгрөг орчих юм яриад байсан. Саяны одоо байдлаас харахад нэг 300 онгоц яваад байдаг. Төрийн далбааг ашиглаад. Тэгээд нэг олсон орлого нь 1.8 тэрбум гэсэн байх аа, тийм ээ? Тийм л орлого олсон байна. Нийт одоо долоо, найман жилийн хугацаанд гэж. 

Тэгэхээр Байнгын хорооноос ер нь тодорхой ийм мэргэжлийн улсуудыг оролцуулсан Сангийн яам юу байдаг юм, тэр ажлын хэсэг байгуулаад, тэр ер нь бүх үйл ажиллагаа эхэлснээс хойших үйл ажиллагааг нь ер нь шалгах хэрэгтэй юм байна. Одоо онгоцны навегацын орлого гээд жил ирэх тутам нэмэгдээд ингээд бас төсөвт тодорхой юм оруулаад байгаа шүү дээ. Нисэх онгоцны. Тэгэхэд далайн онгоц чинь одоо өдөрт бараг жилд нэмэгдээд байгаа юм байна шүү дээ. Тав, зургаахан жилийн дотор одоо ганц нэг байсан одоо 300 болсон байна. Тэгэхээр одоо тодорхойгүй, төрийн хяналтгүй ямарваа нэг зохицуулалтгүй тийм юм явж байгаа юм байна шүү дээ. Саяын энэ хариултаас харахад. Тэгэхээр гол юм бол ерөөсөө тэр ажлын хэсэг байгуулаад, тэгээд бүх үйл ажиллагааг нь нилээн нарийн шалгаж, тэгээд тэрний дараа төсөвт тодорхой хэмжээний тэр үзүүлэлт болгож оруулах хэрэгтэй юм байна. Навегац. Тэр нисэх онгоцны навегацын орлого гэдэг шиг усан онгоцны одоо юу гэдэг юм, мэргэжлийн хэллэгээр одоо ямар хэлтэй байдаг юм. Тэрүүгээр нь бодоод, тэгээд орлогынх нь эх үүсвэр төсөв рүү одоо төвлөрөх тийм системд оруулахгүй юм бол энэ чинь ерөөсөө нэг хэдэн далбаа мандуулсан, хяналтгүй, хэсэг хүмүүсийн аягүй бол тийм ажиллагаа явж байж магадгүй юм байна л даа. Би сонингоос ганц нэг юм харж байсан. Одоо ингээд асуудал бол тодорхой болоод ирж байх шиг байна. Энэ талаас нь одоо бодох хэрэгтэй байна гэж. Энэ тодорхой конвенцийн хувьд бол урьд нь энэ чинь зөвшилцсөн конвенц, тийм ээ?

З.Энхболд: - Энэ нөгөө соёрхон баталдаг биш, зөвшилцдөг учраас дэмжье гэдэг томъёоллоор санал хураагаад л болно. Чуулган луу орохгүй юм байна. 

Х.Жекей: - Тийм байна. Тодорхой конвенцийн хувьд бол санал нэгтэй байна л даа. Дэмжээд явуулчих нь зөв байх гэж. 

З.Энхболд: - Ганбямба гишүүн. 

Н.Ганбямба: - Зөвшилцөхийг дэмжиж байгаа юм. Гэхдээ энэ 1992 оноос хойш л далайд Монголын далбаатай онгоц гарч эхэллээ гээд тэр үеийн Ерөнхий сайд мэдэгдэж байсан. Тэгээд одоо болтол энэ бодлого нь тодорхойгүй, ямар ч зохицуулалтгүй, тэнд байгаа бүртгэлийн газрынх нь статус тодорхойгүй, тэр битгий хэл энэ Монголын далбааг ашиглаж далайд тээвэр хийх санал тавьж байсан гэж сая долларын хүртэл санал тавьж байсан, Туркийн талаас гэж байна шүү дээ. Тэгтэл энэ олон жилд авсан мөнгө нь ганцхан саяын орлого олно гэдэг чинь энэ бол дэндүү замбараагүй явж байсан юм байна. Тийм учраас манай Байнгын хороонд энэ далайн тээвэртэй холбоотой, манай Монголын далбааг ашиглахтай холбоотой энэ зохицуулалтууд яаж энэ олон жил явж ирсэн бэ гэдэг энэ тайлбарыг Байнгын хороонд гаргаж өгөх шаардлагатай гэж үзэж байна. 

Ер нь яг нарийндаа бол бодлого байхгүй, зохицуулалт байхгүй. Тэгээд орлого нь хаашаа явж байгаа нь хяналт байхгүй явж ирсэн гэдэг нь дэндүү харамсалтай байна л даа. Ер нь бол энэ навегац ч гэсэн дээ. Одоо дээгүүр өнгөрч байгаа нисэх онгоцноос бид нар чинь навегацын татвар авлаа гэхэд улсын төсөвт энийг чинь бүрэн авч чаддаггүй л явж байсан юм байна лээ шүү дээ. Тэрэн шиг өнөөдөр бас энэ тээврийн бүртгэлийн газар гээд хаана хаана ч байна гэнэ үү, энэ газарт байгаа улсууд юу хийж байдаг юм? Энэ олон жил яаж явж ирсэн юм? Энэ мөнгө нь хаашаа орж ирсэн юм? Энэний талаар бид нар бүр нарийвчилсан тийм дүгнэлт авах шаардлагатай гэж үзэж байна. 

З.Энхболд: - Гишүүдийн саналыг нэгтгээд, яам руу саяын мэдээлэл хүссэн бичиг явуулаад, мэдээлэл ирсэний дараа нарийвчлан шалгалт хийх үү, үгүй юу гэдгээ шийдье. Эхлээд нэг танин мэдэхүйн ойлголттой болох хэрэгтэй байна. Нисэх онгоцны навегацын хувьд бол байдал их өөр. Манай улсын газар нутаг их том учраас их ашиг олох боломжтой юм байна лээ. Ашиг ч юу байхав, тэр үйлчилгээний хөлс юм байна лээ. Дээгүүр явсан хүнд зам зааж өгсөний хөлс л авч байгаа болохоос биш. Далайн хувьд бол энэ мэтчилэнгийн конвенцуудад нэгдэж амжаагүй байсан учраас олигтой хэмжээний орлого олдоггүй байсан байж бас болох гээд байгаа юм. Нэг жижиг нурж унахаар шахсан юмнууд л манай далбааг авдаг болохоос биш том одоо хэдэн сая тонн ачаа зөөдөг тэр хэд нь бол ордоггүй л байсан юм шиг байгаа юм. Бодлого бол би огт байхгүй биш яваад байх шиг байгаа юм. Энэ үеийн Зам тээврийн сайд нар далайтай холбоотой конвенц оруулж ирээд батлуулаад л байдаг. Тэгэхээр энэ бодлого бол байдаг байх. 

Эдийн засгийн агуулгаар энийг орлогын эх үүсвэр, энийг сайн ашиглах талаар бол бодлого нь бол дутуу байгаа байх. Тэр тал дээр эдний хийж байгаа юмыг харъя. Харсныхаа дараа шийдээ гаргая гэдэг ийм ерөнхийдөө саналтай байгаа гэж ойлгож байна. Жекей гишүүн санал байна уу, танд? Юу ч гэсэн мэдээллээ аваадхъя. Тэрний дараа шалгалт, сарын дотор л мэдээллээ өг. Саналуудыг нэгтгээд би албан бичгээр явуулъя. 

Асуудал руугаа буцаж оръё. Олон Улсын далайн байгууллагын Далайн нэхэмжлэлийн хариуцлагыг хязгаарлах тухай 1976 оны конвенц болон түүнд нэмэлт, өөрчлөлт оруулсан 1996 оны протоколыг зөвшөөрч Монгол Улс нэгдэн орохыг дэмжье гэсэн томъёоллоор санал хураалгая. Дэмжиж байгаа гишүүд гараа өргөнө үү.

Энд байхгүй байгаа Нямаагийн Энхболд гишүүн, Гончигдорж гишүүн, Лу.Болд гишүүн саналаа дэмжсэнээр өгөөд явсан. Зуун хувийн саналаар дэмжигдэж байна, 

Энэ асуудлыг хэлэлцсэн тухай Байнгын хорооны санал, дүгнэлтийг Засгийн газарт хүргүүлнэ.

Гуравдугаар асуудал. Ажлын хэсэг хэвээрээ байгаа. Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай 2004 оны олон улсын конвенцид нэгдэн орох тухай зөвшилцөхөөр байгаа. Танилцуулгыг Зам тээвэр, барилга, хот байгуулалтын яамны дэд сайд Гансүх хийнэ. 

Түрүүн хийсэн үү?

А.Гансүх: - Зэрэг хоёуланг нь яриад явсан, би. 

З.Энхболд: - Хоёр конвенц хоёулаа тараагдсан. Түрүүчийн танилцуулга хийхдээ хавсруулсан гэж байна. Асуулттай гишүүд байна уу? Жекей гишүүн.

Х.Жекей: - Энэ юу юм байна л даа. Өнөөдрийн байдлаар энэ конвенцид нэг 14 орон орсон байгаа юм байна л даа, тийм ээ? 15 дахь ч байдаг юм уу, хэд байдаг юм элсэх гэж байгаа юм байна л даа. 40-өөд орон далайн үйл ажиллагаа явуулдаг гээд байсан танилцуулгаар. 42 гэл үү? Тэгэхээр заавал түрүүлж давхиад орох шаардлага юу юм бэ? Гарцаагүй одоо тэр 15, 16 дахь болж орох. Тэр далайн тээвэр үйл ажиллагаа явуулдаг тэр их олон 42 орноос дөнгөж 14 нь элсээд байгаа юм байна. Конвенц нь өөрөө бас шинэ конвенц юм шиг байна лээ л дээ. 2004 оных байсан байх. Тэр шаардлага нь юу юм бэ? Нэгд. Хоёрдугаарт, хэрэв энэ конвенцид ороогүй байхад бидэнд одоо ямар алдагдалд орчих гээд байна? Нөгөө талаар нь бол орсон тохиолдолд яг юу нь бүтэмжтэй сайхан юм болчих гээд байна?

А.Гансүх: - Эхлээд манай мэргэжилтнүүд хариулчих. 

Б.Алтан-Од: - Баярлалаа. Элсэх гол шаардлага нь гэх юм бол тухайн боомтод бид нар манай далбаатай хөлөг онгоц ороход энэ конвенцид элсээгүй бол тухайн боомт оруулахгүй гэсэн шаардлага тавьж болно. Учир нь яагаад вэ гэвэл энэ хөлөг онгоцтой хамт явдаг энэ тэнцвэржүүлэгч устай хамт тэр усан дотор биоорганизм, бичил биетүүд бол хамт явагддаг. Тэгэхээр энэ бичил биетүүд тухайн боомтын бүс нутагт очиж үржээд, тэнд байгаа бичил биет, амьтан ургамлыг сүйтгэдэг тийм хор нөлөөтэй байгаа юм. Ийм учраас тухайн боомт бол энэ конвенцид нэгдэж ороогүй хөлөг онгоцыг өөрийнхөө боомтод хүлээж авахгүй ээ гэж бид нарт бол тайлбарлах бүрэн боломжтой. Тийм учраас бид нар энэнд бол элсэж байгаа юм. 

Алдагдлын хувьд бол бид нар энэ конвенцид элсэж ороогүй тохиолдолд бол манайд бүртгүүлэх хөлөг онгоцны тоо бол багасна гэсэн үг. Яагаад гэвэл тухайн боомтуудад оруулахгүй учраас хөлөг онгоцууд манайд бүртгүүлэхгүй өөр энэ конвенцид нэгдэж орсон орны бүртгэлд бүртгүүлэх жишээтэй. Энэ конвенцид орсон тохиолдолд юу нь сайн юм болох вэ гэж өөрөө асуусан. Тэгэхээр энэ бол юу л юм байгаа юм л даа. Энэ конвенцид орсноор манайд бүртгэгдэх хөлөг онгоцны тоо нэмэгдэх магадлалтай л гэж. Баярлалаа. 

З.Энхболд: - Жекей гишүүн бол тодорхой асуугаад байна шүү дээ. Яагаад ийм цөөхөн улс ороод байна гээд. 

Х.Жекей: - Саяны хариултаас дөчин хэдэн орон байгаа, 42 гэсэн байх. Харин тийм. Тэгэхээр чинь одоо тэр 170-аад орон байгаа бил үү? Далайн гарцтай гээд байгаа нь. 

Б.Алтан-Од: - Гишүүн орнууд 170.

Х.Жекей: - Гишүүн орнууд, тийм. Тэгэхээр тэр улсууд чинь одоо 14-хөн нь элссэн байна шүү дээ. Тэгэхээр саяны байдлаар бүгд тэр элссэн орнууд бол мэдээж далбаа малбаагаа мандуулаад янз бүрийн үйл ажиллагаа явуулж байгаа байх. Тэгэхээр бүгдэнд нь тийм шаардлага манайд бол зайлшгүй ийм гацаанд орчих гээд байна уу? гэдгийг асуугаад байна. 

Б.Алтан-Од: - 170 орон. Манайх бол энэ конвенцид орсон 14 орон гэж байна. Энэ конвенц маань дөнгөж 2004 онд анх гараад, саяхан 2007 онд хүчин төгөлдөр болсон юм. Тийм учраас одоогоор бол энэ конвенцид нэгдэж орж байгаа орнууд бол тооны хувьд бол бага байгаа нь үнэн. Гэхдээ бид нар бас хөгжилтэйгээ цуг алхая гэж, бас Олон улсын далайн байгууллагаас тавьж байгаа шаардлагатай нийцэж цуг явъя гэсэн утгаараа бид нар даруйхан элсэж одоо дэлхийн далайн тээвэрт тодорхой хэмжээний нэрээ гаргая гэсэн үүднээс бид нар яаралтай бас элсэж байгаа тийм асуудал бол байгаа. 

З.Энхболд: - Асуулт дууслаа. Саналтай гишүүд байна уу? Саналтай гишүүд алга байна. 

Э.Мөнх-Очир: - 14 улсын нэрсийг уншиж өгөхгүй юу?

З.Энхболд: - 14 улсын нэрийг уншаадах даа. 

Б.Алтан-Од: - Кен байна. Керибати байна. Сибир байна. Малтив байна. Мексик байна. Нигер байна. Норвеги байна. Санкидс энд Невес гэж улс байна. Сингапур байна. Өмнөд Африк байна. Араб байна. Туалу байна. Барбадус байна. Египет байна. Ийм орнууд байна. 

З.Энхболд: - Боомттой улсууд өөрийгөө хамгаалах гэж экологийн зорилгоор л хийсэн л юм байна л даа. Том улсуудын хувьд нэг дор яачихад бас зардал гарах гээд байгаа байх. Олон онгоцтой улсын хувьд, тийм ээ? 

Б.Алтан-Од: - Энэ конвенцид орсоноор бол ямар нэгэн зардал бол гарахгүй. Яагаад гэвэл.

З.Энхболд: - Гарч л таарна л даа. Нөгөө усаа шинжилгээнд өгөхөөс эхлээд.

Б.Алтан-Од: - Үгүй ээ, үгүй. Тухайн боомт дээр очиж тэр хүлээн авах, усыг хүлээн авах байгууламжид усаа юүлэх, соруулах тийм асуудал байгаа учраас үйлчилгээний хураамж л нэмэгдэнэ гэсэн үг л дээ. 

З.Энхболд: - Тийм, дарамт л нэмэгдэнэ л дээ. Хэдэн мянган онгоцтой улсад бол энэ чинь дарамт л болно шүү дээ. Эдийн засгийн утгаараа. Манай улсад бол ач холбогдол, хохироод байх юм нь хэр юм бол доо. За, санал. Мөнх-Очир гишүүн. 

Э.Мөнх-Очир: - Би гишүүдийн яриад байгаатай санал нэг биш байна. Яагаад гэвэл аливаа тээврийг хийхийн тулд миний түрүүний яриад байгаагаар энэ Европ руу тив хоорондын тээвэр хийхийн тулд усан онгоцнууд түр зогсоож, цэнэглэх, янз бүрийн одоо үйл ажиллагаа явуулах, давхар транзит ачаа авах гэсэн асуудал гардаг байх. Би одоо яг цэвэр мэргэжлийн хүн биш болохоор мэдэхгүй байна. Ер нь бол нэг худалдаа гэж ойлгоод байна. Тийм болохоор энэ боомтууд бол яагаад орсон байна вэ гэхээр миний яг санаж байгаагаар Өмнөд Африкийн урд хэсэг тэр нөгөө юугаар гарах тэр цаад талын Мексик гээд яваад Панам руу орох, өмнөх ийм боомтууд байна. Эд нар бол дандаа цэнэглэх боомтууд байх шиг байна. 

Тэгэхээр эд нар луу орох нь манай онгоцнуудад ач холбогдол өндөртэй байх болов уу гэж би хувьдаа бодож байна. Энийг манайхан тайлбарламаар л байна л даа. Би өөрөө мэдэхгүй болохоор тэгж бодоод байгаа болохоор дэмжиж байна. Би ийм байх ёстой болов уу гэж хувьдаа бодож байна. Ачаа тээвэр зөөж, ашиг олохын тулд манай онгоцнууд энд орох ёстой. Ийм тээвэр хийж чадах маршрутаар явахын тулд тэр усан онгоцнууд манайд бүртгэлтэй байх ашигтай байх болов уу гэж би хувьдаа бодоод байгаа юм. Тийм болохоор энэнд орчихвол бас тийм ач холбогдол гарах нь уу гэдэг талаас нь манайхан бодож үзээч ээ. Энэ дээр бол яамны хэн билээ?

Б.Алтан-Од: - Алтан-Од.

Э.Мөнх-Очир: - Тийм, энэ дээр тэр талаас сайн юмаа яаж, ялангуяа манай улсад ач холбогдолтой, эдийн засгийн ач холбогдлыг нь бүр ялангуяа сайн үзэж харж орж ирж байгаач ээ. Бид нарт үнэхээр тэр талаас нь ярьж байгаа. Тэгэхгүй бид нар өөрөө өөрсдийгөө нэг нэгнийгээ тэр нь зөв юм уу, энэ нь зөв юм уу гэх бол бас ач холбогдол бага байна. 

А.Гансүх: - Гишүүдэд нэмээд хэлэхэд манай нөгөө далбаатай хөлөг онгоцнуудын өрсөлдөх чадварыг нэмэгдүүлж байна гэсэн үг. 

З.Энхболд: - Далбааныхаа үнийг л нэмэх гээд байна шүү дээ. 

А.Гансүх: - Тийм. Өрсөлдөх чадварыг л нэмж байгаа. 

З.Энхболд: - Саналаа хэлж дууслаа. Хөлөг онгоцны тэнцвэржүүлэгч ус болон үлдэгдэл тундасны хяналт ба менежментийн тухай 2004 оны олон улсын конвенцийг зөвшөөрч Монгол Улс нэгдэн орохыг дэмжье гэсэн гишүүд гараа өргөнө үү. 

Байхгүй байгаа гурван гишүүн саналаа дэмжиж өгсөн байгаа. 

Зуун хувийн саналаар дэмжигдэж байна. Уг асуудлыг хэлэлцсэн тэмдэглэлийг Засгийн газарт хүргүүлнэ. 

Өнөөдрийн хуралдаан хэлэлцэх асуудлаа хэлэлцэж дууссан учраас хаагдаж байна. 

Гишүүдэд баярлалаа. 

Ажлын хэсгийн гишүүдэд баярлалаа. 

Хуралдаан 11 цаг 00 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч

